
Ein gut stuck, wie du auß der Versatzung überschnellen 
und mit Windhäuwen und schnellen den rechten Arm suchen solt.


ITem schick dich in der Hut des Ebers, hauwet dein gegenfechter auff dich von oben, so trit 
mit den Rechten fuß zu ihm, und fahr mit dem Bogen gewaltig ubersich, als bald sein hauw auff dein Dusacken 
bocht, so bald schnell ihm die kurtz schneid uber die Hand uberhalb seinem Dusacken zu seinem Lincken 
ohr, trit behend mit deinem Lincken fuß uberzwerch gegen seiner Rechten auß, und hauwe ihm gewaltig mit einem 
Windthauw außwendig uber sein rechten Arm, oder als bald nach geschehenem schnall laß deinen Dusacken wider 
umbschnappen, und schnell im aussen zu seinem rechten Arm mit hangendem Dusacken und inwendiger flech, 
demnach hauw vornen durch sein gesicht, mit einem abtrit, Der Brummer und der Wecker, brechen beyde den Eber.



Von der Mittelhut, wie unnd was man 
darauß Fechten soll.


Das viertzehend Capitel.

DIse Mittelhut heiß ich darumb also, dieweil solche auß dem Mittelhauw endtspringt, du 
kanst aber nach ende dreyer häuwen in dise Hut kommen, als wann du von deiner Rechten ein krummen 
hauw durch den Zorn Lini hauwest, unnd den neben deiner Lincken zu ruck verschwingen last biß in die Mittelhut, 
darnach durch den Mittelhauw selber, Zum dritten, auch wann du ein Krumphauw von Unden durch 
die ubersich steigent Lini von deiner Rechten gegen deiner Lincken hauwest, Solche drey häuw verschwingen sich 
alwegen zu der Mittelhut am nechsten, du verziehest sie dann mit fleiß zu einer andern.



Zu deren schicke dich, wie das Bildt diser Figur gegen der Rechten handt außweiset, auß diser Hut kanstu 
alle stuck so im Lincken Zorn und Stier gelehrt werden auch hierauß Fechten, Derenhalben wil ich dir auch nur 
auff das kurtzest etliche stuck erzelen darauß du gnugsam den brauch diser Hutten lernen würst.

